
COVID-19 no Estadu Emerjénsia fornese oportunidade ida ba Ita atu refleta no hadia dezafiu no deziguali-
dade sira ne’ebé mak feto sira hasoru. Iha prosesu hakerek relatóriu ida-ne’e, ha’u hetan tulun husi ema 
barak. Dahuluk, ha’u hakarak hato’o ha’u-nia agradesementu ba feto Timoroan ne’ebé mak fó ona sira 

nia konfiansa ba ekipa peskiza no ho laran luak fahe ona sira nia esperiénsia no istória ho ami. Maske sira barak 
mak koñese ona peskizadór no entrevistadór, no dalaruma sira kolen no balun lakon konfiansa ona, maibé na-
fatin loke sira nia odamatan mai ami nia ekipa peskiza. Dezafiu sira ne’ebé feto hirak ne’e hasoru no mós sira 
nia forsa, reziliénsia no determinasaun la’ós de’it inspira, maibé mós fornese persepsaun no fontes informa-
saun ne’ebé importante husi perspetiva feto nian. Ha’u hakarak estende ha’u-nia agradesementu ba Fernan¬-
do da Costa, Salina Hanjan Corbafo, Annie Sloman, Kathy Richards no Zeka Nunes husi Oxfam iha Timor-Leste 
ba sira nia komentáriu ne’ebé útil no konstrutivu ba relatóriu ida-ne’e. Obrigada ba sira nia apoiu no pasiénsia, 
fó ona sujestaun no komentáriu hodi finaliza relatóriu ne’e. Ha’u mós agradese tanba hetan ona apoiu finan-
seiru ne’ebé generozu husi Oxfam hodi bele halo entrevista iha munisípiu 6. Ha’u partikularmente agradese 
tebes tanba bele serbisu hamutuk ho estudante peskizadór komprometidu hamutuk 24 husi Fakuldade Siénsia 
Sosiál, Universidade Nacional Timor Lorosa’e. Relatóriu ida-ne’e la-posível atu kompleta sein sira – gasta oras 
ba oras lori motór iha kondisaun dalan ne’ebé ladi’ak no koalia ho komunidade sira no mós dokumenta dadus 
entrevista. Ha’u apresia tebes Dekanu Fakuldade Siénsia Sosiál, Professor Camilo A. Ximenes, no Diretór ba 
Sentru Dame, Professor Antero B. da Silva, hodi enkoraja ambiente peskiza ida ne’ebé forte iha universitáriu no 
mós apoiu ona ha’u durante prosesu peskiza. Ha’u agradese mós ba ha’u-nia família iha Timor-Leste no Taiwan 
ne’ebé mak sempre hadomi no fó fi’ar mai ha’u. 

Li Li Chen, Universidade Nacional Timor-Lorosae (UNTL)

Feto ho labarik iha Oecuse / Kate Bensen / Oxfam 
iha Timor-Leste

SUMÁRIU EZEKUTIVU 

Relatóriu ida-ne’e aprezenta konkluzaun sira 
kona-ba impaktu husi COVID-19 no asosia-
du Estadu Emerjénsia iha fulan-Marsu to’o 

fulan-Juñu 2020 kona-ba feto iha setór agrikultu-
ra Timor-Leste. konkluzaun hirak ne’e rekolla husi 
dadus entrevista ho feto vulneravel hamutuk 266 
iha agrikultura no agronegósiu husi munisípiu 6 iha 
Timor-Leste: Ermera, Dili, Liquica, Aileu, Baucau, no 
Manatuto. Partisipante sira inklui feto ho defisiénsia, 
feto faluk no feto idozu. 

Peskiza ne’e nia konkluzaun xave mak tuir-mai ne’e:

1.	 Feto-sira nia seguransa finanseiru afeita husi 
COVID-19: Molok Estadu Emerjénsia, respondente 
sira ne’ebé mak nia rendimentu fulan ida menus 
husi USD50 mak porsentu 66.2. Durante Estadu 
Emerjénsia, grupu ida-ne’e sa’e to’o ba iha pors-
entu 97.7. 

98%
Rendimentu fulan ida 
menus husi USD50 Durante 
Estadu Emerjénsia

66%
Rendimentu fulan ida 
menus husi USD50 antes 
Estadu Emerjénsia

2.	 Feto-sira hasoru problema asesu ba merkadu 
ne’ebé limitadu durante Estadu Emerjénsia: Re-
spondente sira ne’ebé iha difikuldade asesu ba 
merkadu mak porsentu 75.2. Husi porsentajen 
ne’e, porsentu 21.4 informa menus transporte 
hanesan razaun prinsipál. 

75%
Respondente sira iha 
difikuldade asesu ba 
merkadu

3.	 Sinál alerta sedu kona-ba krize alimentár hatudu 
klaru. Porsentajen respondente ne’ebé mak loron 
ida, han dala-tolu, tun ba porsentu 33.1 duran-
te Estadu Emerjénsia, enkuantu porsentajen re-
spondente ne’ebé mak loron ida, han dala-ida no 
dala-rua, respetivamente, sa’e ba porsentu 15.8 
no porsentu 42.5. 

31%
Respondente ne’ebé mak loron ida, 
han dala-tolu, tun ba porsentu 33.1 
durante Estadu Emerjénsia



vii

46% Relata restrisaun relasiona 
ho COVID-19 mak hanesan 
kauza prinsipál ba menus 
alimentár

27%
labele halo sira nia 
atividade agrikultura 
hanesan baibain

44%
Mensiona katak serbisu 
uma-laran aumenta durante 
restrisaun COVID 19

85%
Informa iha meius atu 
asesu ba informasaun 
kona-ba COVID-19

89%
Iha koñesementu 
kona-ba oinsá atu 
prevene COVID-19

17%
Informa menus asesu 
ba bee no saneamentu

4.	 Seguransa alimentár afeita husi fatór oioin no aat 
liutan iha períodu COVID-19: Respondente pors-
entu 45.5 relata restrisaun relasiona ho COVID-19 
mak hanesan kauza prinsipál ba menus alimentár, 
porsentu 14.3 relata mudansa klimátika, no pors-
entu 1.9 de’it mak fiar katak moras animál no pes-
ti fini mak kauza prinsipál ba menus alimentár

5.	 Feto barak mak bele konsume produtu lokál du-
rante Estadu Emerjénsia maibé respondente 
porsentu 27.4 labele halo sira nia atividade agri-
kultura hanesan baibain.

6.	 Feto iha setór agrikultura relata volume serbisu 
uma-laran aumenta sa’e durante Estadu Emer-
jénsia COVID-19: respondente porsentu 44 men-
siona katak serbisu uma-laran aumenta durante 
restrisaun COVID 19. Respondente porsentu 66.2 
informa katak durante iha uma, sira halo serbisu 
uma-laran liuhusi rua.   

7.	 Maioria feto sira iha asesu ba informasaun: Re-
spondente porsentu 84.6 informa iha meius atu 
asesu ba informasaun kona-ba COVID-19. Tele-
vizaun no telemóvel mak fontes informasaun 
komún ba COVID-19. 

8.	 Maioria feto sira hatene kona-ba medida pre-
vensaun COVID-19: Respondente porsentu 89.4 
iha koñesementu kona-ba oinsá atu prevene 
COVID-19 liuhusi fase liman ho sabaun no/ka 

uza máskara, mantein distansiamentu sosiál, no 
kumpre rekerementu sira ne’ebé define ona husi 
Ministériu Saúde no Organizasaun Mundiál Saúde. 

9.	 Medida prevensaun COVID-19 atuál, dalaruma 
ladún efetivu ba feto balun tanba menus ase-
su ba bee, saneamentu no ijíene: Respondente 
porsentu 17.3 informa menus asesu ba bee no 
saneamentu.  

Konkluzaun hirak ne’e hatudu katak feto iha setór 
agrikultura no agronegósiu hasoru inseguransa ali-
mentár no finanseiru no mós dezafiu sira seluk duran-
te Estadu Emerjénsia COVID-19. Governu Timor-Leste 
halo ona resposta efetivu ida ba COVID ne’ebé mak 
konsege mantein númeru kazu no infesaun ne’ebé 
ki’ik, jere liuhusi kontrolu kuarantina no fronteira 
ne’ebé rigorozu. Ida-ne’e atu responde ba interese 
moris-di’ak ba ema hotu iha Timor-Leste. Respos-
ta hirak ne’e sei haforsa liutan liuhusi análiza jéne-
ru ne’ebé haree ba impaktu sira husi polítika no 
programa ne’ebé resposta ba COVID-19 ba iha feto 
sira nia atividade buka moris, moris-di’ak, seguran-
sa alimentár no finanseiru, atu dezenvolve métodu 
ida ne’ebé mak atu redus, la’ós atu halo aat liutan 
dezigualidade jéneru no diskriminasaun

Relatóriu ida-ne’e konklui ho rekomendasaun 
polítika 4 ne’ebé mak sei haforsa prevensaun no 
resposta ba COVID-19, no redus dezigualidade 
jéneru iha Timor-Leste:
•	 Fahe halo barak dadus dezagregadu husi 

jéneru ne’ebé di’ak
•	 Koloka jéneru hanesan kestaun sentrál ida ba 

polítika preparasaun, resposta no implemen-
tasaun. 

•	 Fó alvu ba asesu informasaun no servisu be’e, 
saneamentu no Ijiene ba feto.

•	 Dezenvolve feto sira nia reziliénsia ekonómi-
ku iha Timor-Leste liuhusi investe di’ak liután 
iha setór agrikultura.

INTRODUSAUN

Iha fulan-Marsu 2020 Organizasaun Mundiál Saúde (OMS) deklara COVID-19 hanesan pandemia globál1. Durante 
hakerek relatóriu ne’e, globalmente vírus ne’e kauza ona infeksaun ba ema millaun 18 resin no ema ne’ebé 
mate liuhusi 720,000.2  Kazu COVID-19 dahuluk konfirmadu iha Timor-Leste iha 21 Marsu 2020. Governu foti me-
dida rápidu atu hapara propagasaun COVID-19 liuhusi implementasaun Estadu Emerjénsia ne’ebé mak estende 
ona ba dala-rua, ho nia sekuénsia hahu husi 28 Marsu to’o iha 26 Juñu 2020. Medida seguransa implementa 
ona liuhusi taka fronteira. 

Evidénsia hatudu katak COVID-19 iha impaktu sosio-ekonómiku partikularmente ba feto-sira, ho feto hasoru 
situasaun inseguransa alimentár no ekonómiku, asesu ne’ebé la-iguál ba kuidadus saúde no sexuál, amea-
sa ba saúde no violénsia husi parseiru íntimu durante krize saúde.3 Intervensaun husi Governu hodi prevene 
propagasaun COVID-19 bele aumenta tán impaktu hirak ne’e ba feto no labarik feto sira. Interupsaun iha merk-
adu no sistema distribusaun alimentár ne’ebé kauza husi COVID-19 bele mós reforsa liutan feto sira nia vulner-
abilidade ba hamlaha no malnutrisaun.4 Feto sira bele mós iha volume serbisu ne’ebé boot ho serbisu uma-lar-
an ne’ebé aumenta tanba eskola sira taka no ordem hela-iha-uma.5 Risku ba violénsia bazeia ba jéneru bele 
sa’e durante restrisaun Estadu Emerjénsia, maibé durante períodu ne’ebé servisu sira taka hotu, asesu ba 
servisu no kuidadus saúde reprodutivu dalaruma susar liutan. 

Iha Indíse Dezigualidade Jéneru Nasoens Unidos 2019, Timor-Leste okupa iha númeru 131 husi país 189, ho 
dezigualidade jéneru ne’ebé mak aas.6 Violénsia bazeia ba jéneru estensivu liu: feto ne’ebé mak iha parseiru 
porsentu 59 esperiénsia violénsia husi sira nia parseiru íntimu.7 Asesu ba servisu no fasilidade saúde ne’ebé 

1	 WHO. “WHO Director-General’s Opening Remarks at The Media Briefing On COVID-19 - 11 March 2020.” Last modified March 
11, 2020. https://www.who.int/dg/speeches/detail/who-director-general-s-opening-remarks-at-the-media-briefing-
on-covid-19---11-march-2020

2	 Worldmeters. Last modified 16 July 2020. https://www.worldometers.info/coronavirus/
3	 Haneef, Christina and Anushka Kalyanpur. Global Rapid Gender Analysis on COVID-19. Care and IRC, 2020. https://www.

rescue.org/sites/default/files/document/4676/globalrgacovidrdm33120final.pdf
4	 WFP. “The Power of Gender Equality for Food Security.” WFP, April 14, 2020. https://www.wfp.org/publications/power-gen-

der-equality-food-security?utm_source=link_newsv9&utm_campaign=item_309503&utm_medium=copy
5	 UN Women. “Womens-Needs-And-Leadership-In-Covid-19-Response.” Last modified March 2020. https://arabstates.

unwomen.org/en/news/stories/2020/03/news-womens-needs-and-leadership-in-covid-19-response
6	 UNDP. Human Development Report. UNDP, 2018. http://hdr.undp.org/en/content/table-5-gender-inequality-index-gii
7	 The Asia Foundation. Understanding Violence against Women and Children in Timor-Leste: Findings from the Nabilan 

Baseline Study – Main Report. The Asia Foundation, May 2016. https://asiafoundation.org/wp-content/uploads/2016/05/
Nabilan-summary-report-03-06-2016.pdf

Abelita Gomes, to’os nain iha Hera, Dili / 
Oxfam iha Timor-Leste

kualidade limitadu tanba menus infraestrutura, fasilidade no rekursu umanu8 no fasilidade saúde porsentu 50 
mak laiha asesu ba bee moos.9 

Grupu feto balun mós hasoru barreira intersetorál no risku ne’ebé aumenta sa’e. Feto ho defisiénsia ladún iha 
asesu ba edukasaun no servisu saúde ne’ebé adekuadu, no iha potensia moris iha pobreza. Ida-ne’e hasa’e 
sira nia risku ba inseguransa alimentár ka lakon rendimentu durante situasaun hanesan Estadu Emerjénsia. 
Tanba halo kontaktu fíziku ho ema ne’ebé mak fornese kuidadus ka asisténsia, feto ho defisiénsia no feto ido-
zu bele mós iha risku ne’ebé boot ba kontratasaun COVID-19. Feto faluk dalaruma hasoru difikuldade finanseira 
liuliu rendimentu hodi apoiu sira nia família durante krize.10  

Feto iha setór agrikultura Timor-Leste importante tebes atu mantein suplai aihan lokál. Kuaze porsentu 70 husi 
populasaun Timor-Leste mak agrikultór eskalaun ki’ik, ne’ebé porsentu 80 mak apoiu suplai aihan lokál.11 Husi 
feto empregada iha Timor-Leste, porsentu 56 serbisu iha setór agrikultura.12  

Restrisaun ba movimentu bele limita feto iha agrikultura atu faan produtu. Bainhira feto agrikultór no vendedór 
sira labele mantein sira nia atividade kuda fini, atividade faan no sosa, sira sei hasoru situasaun menus ren-
dimentu no aihan.

Relatóriu avaliasaun rápidu ba seguransa alimentár ne’ebé públika husi Ministériu Agrikultura no Peskas iha 
fulan-Juñu 2020, identifika uma-kain porsentu 81 ne’ebé halo survei ba, esperiénsia lakon rendimentu no 
aihan no porsentu 40 mak adopta ona estratéjia hodi responde ba konsume aihan ne’ebé menus. Ida-ne’e 
hanesan sinál alerta sedu ba inseguransa alimentár iha tempu ida ne’ebé mak tuir lolos oferese seguransa 
alimentár ne’ebé di’ak ba família sira.13 

Objetivu husi avaliasaun ida-ne’e mak atu hatene impaktu husi COVID-19 no Estadu Emerjénsia ba feto sira 
ne’ebé mak moris no serbisu iha setór agrikulultura. Atividade fahe informasaun kona-ba impaktu jéneru husi 
COVID-19 no Governu nia intervensaun hodi prevene propagasaun vírus, nia objetivu atu ajuda informa polítika 
sira iha futuru relasiona ho rekuperasaun ekonómiku no pakote asisténsia, no preparasaun, prevensaun no 
resposta ba dezastre no situasaun defisil ruma. 

8	 Noumea. “COVID-19: Pacific Community Updates.” Last modified July 14, 2020. https://www.spc.int/updates/
blog/2020/03/spc-update-covid-19

9	 UNICEF. “Child Survival and Development”. Last modified 2018. https://www.unicef.org/timorleste/child-survival-and-de-
velopment

10	 Care. Rapid Gender Analysis COVID-19 Timor-Leste. April 27, 2020. https://reliefweb.int/report/timor-leste/care-rapid-
gender-analysis-covid-19-timor-leste-27-april-2020

11	 Ramos, Reginald. “Inclusive Voices for Economic Diversification in Timor-Leste” Oxfam (blog). Oct 23, 2019. https://asia.
oxfam.org/latest/blogs/diverse-voices-economic-diversification-timor-leste; Cummins, Deborah et al. Towards Economic 
Diversification in Timor-Leste. Oxfam, 2019. https://policy-practice.oxfam.org.uk/publications/towards-economic-diversi-
fication-in-timor-leste-620887

12	 GDs, FAO and UNFPA. Timor-Leste Population and Housing Census 2015: Analytical Report on Gender Dimensions. GDs, FAO 
and UNFPA, 2018. https://timor-leste.unfpa.org/sites/default/files/pub-pdf/2015%20Census%20Gender%20Dimen-
sions%20Analytical%20Report.pdf

13	 Freach, J and Katherine Dobson. Rapid Food Security Assessment 2020: Full Report. MAF, 2020.

Joana Carceres, fa’an kioske iha Taibesi / Oxfam 
in Timor-Leste

METODOLOJIA
Avaliasaun ne’e implementa husi ekipa peskiza ida ne’ebé kompostu husi Professor no estudante husi Depar-
tamentu Siénsia Polítiku no Institutu Estudu Dame no Konflitu Sosiál, Fakuldade Siénsia Sosiál, Universidade 
Nacional Timor Lorosa’e (UNTL).

Avaliasaun ne’e uza métodu kualitativu entrevista direta ka (face-to-face) no semi-structured atu komprende 
esperiénsia feto iha setór agrikultura iha munisípiu Dili, Liquica, Ermera, Baucau, Aileu, no Manatuto. Respon-
dente sira ne’e hili liuhusi tékniku ‘snowball sampling’14, sampling la’ós-probabilidade ida, ne’ebé nia benefisiu 
bele identifika no rekruta sujeitu husi ema sira ne’ebé mak koñese ona. Tanba respondente la’ós naran hili 
de’it, sira ne’ebé hili ona, dalaruma labele reprezenta populasaun tomak iha munisípiu 13 iha Timor-Leste no 
labele mós halo generalizasaun ba populasaun tomak. 

Husi munisípiu alvu 6, hili suco no aldeia bazeia ba peskizadór sira nia kompreénsaun etnográfiku kona-ba área 
hirak ne’e. Kada munisípiu, hili uma-kain 4 to’o 7 husi Suco ne’ebé diferente (ida-ne’e esklui Manatuto, ne’ebé 
kobre de’it Suco 2). Rekruta respondente hamutuk 40 to’o 50 bazeia ba klasifikasaun tama iha agrikultór sub-
sisténsia eskalaun ki’ik ka na’in ba negósiu agrikultura. Bazeia ba Sensu 2015, porsentu 3.3 husi populasaun 
mak ema ho defisiénsia. Respondente sira inklui mós feto ho defisiénsia 15 (porsentu 5.6). Respondente sira 
kuaze liuhusi metade mak tinan 21 – 40 no porsentu 30 resin mak tinan 50 ba leten. 

Totál, entrevista ona respondente feto hamutuk 266. Feto balun mai husi uma-kain ne’ebé hanesan. 

14	 Naderfar, M. et al., “Snowball Sampling: A Purposeful Method of Sampling in Qualitative Research.”Strides Dev Med Edu 14, 
No.3 (2017): 1-4. https://dx.doi.org/10.5812/sdme.67670

ERMERA LIQUICA DILI AILEU MANATUTO BAUCAU TOTAL 
MUNISIPIU HOTU

12

1
30

2
1

30

3
1

36

7
4

35

3
2

37

15
6

28

42

15

209

Feto Feto ho defisiensia Feto faluk

Tabela 1: Númeru feto ne’ebé entrevista ona iha kada munisípiu

KONKLUZAUN HUSI AVALIASAUN 

Nivel edukasaun 

Husi respondente sira hotu, porsentu 45.9 seidauk kompleta edukasaun formál. Respondente porsentu 20.7 
atende eskola primária no porsentu 6 de’it mak ba universidade.

Família

Bazeia ba Sensu 2015, númeru ideál membru família hamutuk ema nain 6. Avaliasaun ne’e koresponde ho 
númeru ne’e; grupu boot respondente porsentu (54.9) hela iha uma-kain ne’ebé mak membru família liuhusi 
ema nain 5. 

Tabela 2: Nivel edukasaun husi feto sira ne’ebé survei

Eskola primária Pre sekundária Sekundária

Universidade Edukasaun la formal

45.9%

6%

17.3%

10.2%

20.7%

Tabela 3: Respondente-sira nia medida família

Medida familia husi respondente sira numeru membru familia

160

140

120

100

80

60

40

20

0
1 2 3 4 5 >5

Rendimentu Molok no Durante Estadu Emerjénsia 

Halo ona survei ba rendimentu molok pandemia globál. Respondente porsentu 60 resin mak relata katak sira 
nia rendimentu fulan ida menus husi USD50, porsentu 29.3 relata sira nia rendimentu mensál entre USD50 - 
USD100. Respondente porsentu 4.5 de’it mak nia rendimentu fulan ida liuhusi USD100 molok COVID-19. Husu 
mós pergunta tuir-mai ba respondente sira “Ita-Boot nia rendimentu durante Estadu Emerjénsia hira?” pors-
entu 97.7 nia rendimentu fulan ida menus husi USD50 iha setór agrikultura durante Estadu Emerjénsia. Bainhira 
kompara ho sira nia rendimentu molok Estadu Emerjénsia, númeru respondente ne’ebé mak nia rendimentu 
fulan ida menus husi USD50 sa’e ba porsentu 31.5 durante Estadu Emerjénsia. Respondente sira ne’ebé mak 
nia rendimentu fulan ida $100 resin, tun to’o besik zero. Durante Estadu Emerjénsia, munisípiu sira hotu (esklui 
Baucau) hatudu rendimentu ne’ebé tun.

Atividade Buka-Moris

Maioria respondente sira nia atividade buka-moris ka rendimentu depende ba atividade agrikultura no faan 
produtu. Durante Estadu Emerjénsia, respondente porsentu 72.2 bele halo atividade agrikultura hanesan bai-
bain enkuantu porsentu 27.4 labele. Razaun tanba sá respondente sira labele halo atividade agrikultura mak 
regulamentu COVID-19/Regras Estadu Emerjénsia (porsentu 44.9), moras (la’ós moras COVID-19) (porsentu 
17.9), kondisaun dalan ka ponte ne’ebé ladi’ak (3.8%), no razaun sira seluk (porsentu 33.3).

Tabela 4: Respondente nia rendimentu molok no durante Estadu Emerjénsia

Tabela 5: Razaun-sira hodi labele halo atividade agrikultura durante Estadu Emerjénsia 

Seguransa Alimentár

Durante tempu krize, feto no labarik feto sira iha tendénsia atu esperiénsia redusaun ba volume aihan ne’ebé 
sira konsume, tantu iha kualidade no kuantidade.15 Molok Estadu Emerjénsia, respondente porsentu 4.1 loron 
ida, han dala-ida, porsentu 21.1 loron ida, han dala-rua, no maioria, porsentu 72.2, loron ida, han dala-tolu. 
Maibé, rezultadu hatudu barreira entresetorál ne’ebé afeita feto ho defisiénsia molok COVID-19: Maioria re-
spondente ne’ebé mak feto ho defisiénsia, molok Estadu Emerjénsia hahu, loron ida, han dala-ida, razaun 
tanba sira nia dependénsia ba família, viziñu ka komunidade atu apoiu aihan no nesesidade sira.

Redus númeru ka frekuénsia konsume aihan mak estratéjia ne’ebé baibain adopta iha tempu bailoron naruk. 
Estadu Emerjénsia akontese entre fulan-Marsu no Juñu, bainhira kolleta batar époka dahuluk termina fulan 
2-4 antes no kolleta hare iha hela prosesu nia laran. Maske fulan-Abril no Maiu mak hanesan fulan sira ho nivel 
seguransa alimentár ne’ebé di’ak kada tinan16, respondente husi munisípiu 6 adopta estratéjia redus konsume 
aihan atu responde ba redusaun rendimentu no aihan. Durante Estadu Emerjénsia, respondente porsentu 39.1 
de’it mak konsume aihan loron ida, dala-tolu. Porsentajen respondente ne’ebé mak konsume aihan loron ida, 
dala-tolu molok Estadu Emerjénsia tun ba porsentu 33.1, enkuantu porsentajen respondente ne’ebé mak kon-
sume aihan loron ida, dala-ida ka dala-rua, respetivamente sa’e ba porsentu 15.8 no porsentu 42.5.

Iha munisípiu sira hotu, kompara ho molok Estadu Emerjénsia, porsentajen respondente ne’ebé mak konsume 
aihan loron ida, dala-ida sa’e. Partikularmente, Baucau iha aumentu ne’ebé boot ba porsentajen respondente 
ne’ebé mak konsume aihan loron ida, dala-ida (husi porsentu 8.2 sa’e ba porsentu 36.7). Aileu no Dili hatudu 
porsentajen ne’ebé tun maka’as iha kategoria konsume aihan loron ida, dala-tolu: Aileu, tun husi porsentu 89.1 
ba iha porsentu 15.2, enkuantu iha Dili, porsentajen konsume aihan loron ida, dala-tolu tun husi porsentu 77.5 
ba porsentu 35. 

Husu mós respondente tanba sá mak sira redus konsume aihan durante Estadu Emerjénsia: respondente pors-
entu 45.5 konsidera restrisaun relasiona ho COVID-19 hanesan razaun prinsipál hodi redus konsume aihan, 
enkuantu respondente porsentu 14.3 relata mudansa klimátika no porsentu 1.9 relata pesti fini no pesti animál 
hanesan razaun prinsipál. Nota mós katak respondente porsentu 38 mak hili “razaun sira seluk”.

15	 Oxfam. “Ten Years after the Global Food Crisis, Rural Women still Bear the Brunt of Poverty and Hunger.” 2019. https://www.
oxfamamerica.org/explore/research-publications/ten-years-after-global-food-price-crisis/

16	 GDs, FAO and UNFPA. Timor-Leste Population and Housing Census 2015: Analytical Report on Agriculture and Fisheries. GDs, 
FAO and UNFPA, 2018. http://www.statistics.gov.tl/wp-content/uploads/2019/10/2015-Census-Agriculture-and-Fisher-
ies-report.pdf

Tabela 6: Frekuénsia aihan ne’ebé konsume molok no durante Estadu Emerjénsia 
bazeia ba porsentajen respondente 

75%
Respondente
Iha difikuldade asesu ba 
merkadu 

21%
Respondente
Relata laiha transporte 
ne’ebé disponivel hanesan 
razaun prinsipál

Iha kada munisípiu, husu mós respondente sira atu klarifika iha sira-nia esperiénsia, oinsá restrisaun COVID-19 
kauza inseguransa alimentár. Respondente ne’ebé mak faan sira nia produtu hodi apoiu sira nia aan no família 
identifika númeru konsumedór no mós folin merkadu ba sira nia produtu, tun. Respondente balun mós informa 
katak restrisaun ba movimentu impede sira atu faan sira nia produtu iha merkadu. . 

La’ós respondente hotu mak esperiénsia inseguransa alimentár, no feto-sira informa aplika estratéjia redus 
konsume aihan liuhusi dalan konsume aifuan no produtu lokál ne’ebé sira kuda hanesan, batar, koto, aifarina 
no modo-tahan, duke konsume foos no aihan sira seluk ne’ebé presiza tenke sosa. 

Asesu ba Merkadu 

Durante Estadu Emerjénsia, respondente porsentu 75.2 mak iha difikuldade asesu ba merkadu kompara ho 
tempu normál. Respondente porsentu 21.4 relata laiha transporte ne’ebé disponivel hanesan razaun prinsipál. 
Respondente porsentu 51.1 iha razaun liuhusi ida ne’ebé mak kauza sira hodi labele asesu ba merkadu hane-
san tempu baibain (transporte laiha, tuir-mai mak regras Estadu Emerjénsia, merkadu ne’ebé taka, kompradór 
oituan de’it, kondisaun dalan ne’ebé aat). 

Feto ida ho defisiénsia iha Dili informa katak.

‘Ami-nia moris vulneravel tebes. Ne’eduni, bainhira impaktu Estadu Emerjénsia ne’e boot liutan, ami-nia 
moris mós vulneravel liutan: iha aihan no produtu lokál barak, maibé tanba COVID-19 no Estadu Emerjén-
sia, ema labele asesu ba merkadu tanba problema transporte ne’ebé laiha. Dalaruma transporte iha mai-
bé lori produtu ba merkadu, dalaruma ami labele hetan folin ne’ebé di’ak. Nia rezultadu mak dalaruma ema 
la-ba merkadu tanba situasaun ne’ebé hanesan de’it, no dalaruma sira lakon barak liutan tanba kustu 
transporte ne’ebé karun no faan sira nia produtu ho folin ne’ebé ladi’ak no osan lato’o atu selu transporte. 
Tanba ne’e, sira husik de’it sira nia produtu.’

Tabela 7: Razaun-sira ba inseguransa alimentár

Asesu ba servisu no kuidadus médiku

Husi respondente hotu, kuaze posentu 60 mak bele asesu ba óspital no klínika durante Estadu Emerjénsia 
enkuantu porsentu 39.8 mak labele asesu. Bazeia ba respondente sira ne’ebé mak labele asesu ba klínika 
no óspital, razaun tanba sá inklui menus fornesedór kuidadus sáude, distansia ne’ebé dook, tauk atu hetan 
COVID-19 no regulamentu COVID-19 (izemplu, labele tama/vizita óspital sein uza máskara). Rezultadu hatudu 
katak situasaun COVID-19 dalaruma bele muda feto sira nia prátika no redus númeru feto ne’ebé mak buka 
asesu ba klínika no óspital.

Volume serbisu husi serbisu uma-laran  

Iha rejiaun Ázia no Pasífiku, feto gasta tempu dala 
4.1, tempu barak liu duke mane ba serbisu gratuita 
sira hanesan kuída membru família, tein, hamoos 
uma-laran no kuru bee17. Husu mós respondente sira 
“Serbisu uma-laran saida de’it mak sira halo durante 
Estadu Emerjénsia?”. Enkuantu respondente liuhusi 
porsentu 20 mak hatan “halo atividade agrikultura” 
no “hare família-sira”, respondente porsentu 66.2 
hatan katak iha uma, sira tenke halo serbisu uma-lar-
an liuhusi rua. Husu mós respondente sira “Ita-Boot 
sente katak serbisu uma-laran aumenta/sai todan 
liutan durante Estadu Emerjénsia?” – respondente 
porsentu 44 hatan “Sin”. Respondente ne’ebé mak 
feto ho defisiénsia ka feto faluk sente iha presaun 
atu kontinua halo sira nia serbisu uma-laran durante 
Estadu Emerjénsia.

Asesu ba informasaun 
Husi respondente hotu, porsentu 84.6 iha meius hodi asesu ba informasaun kona-ba COVID-19 enkuantu pors-
entu 12.4 laiha meius. Informasaun mai husi fontes oioin, barak liu mak husi Televizaun (porsentu 19.9) no 
telefone (porsentu 11.3). Métodu sira seluk hodi asesu informasaun kona-ba COVID-19 inklui jornál, rádiu no 
rona husi ema seluk. 

17	 Noumea. “COVID-19: Pacific Community Updates.” Last modified July 14, 2020. https://www.spc.int/updates/
blog/2020/03/spc-update-covid-19

Koñesementu kona-ba prevensaun COVID-19

Husu mós respondente sira “Oinsá Ita-Boot prevene COVID-19?” Maioria respondente hatudu koñesementu 
báziku kona-ba oinsá atu prevene COVID-19 hanesan fase liman ho sabaun, uza máskara no prátika distansi-
amentu sosiál/fíziku. 

Asesu ba bee, saneamentu no íjiene  

Iha Timor-Leste, uma-kain porsentu 79 iha asesu 
ba bee hemu moos ne’ebé di’ak, enkuantu uma-ka-
in porsentu 50 iha asesu ba fasilidade sanitária 
ne’ebé di’ak, bazeia ba Peskiza Demográfika no 
Saúde 2016 . Husi respondente sira hotu, porsen-
tu 82.7 bele asesu ba bee, saneamentu no íjiene, 
enkuantu respondente porsentu 17.3 labele asesu. 
Husi respondente porsentu 17.3 razaun prinsipál 
ne’ebé kómun liu mak sira menus asesu ba servisu 
bee, saneamentu no íjiene, menus tulun husi au-
toridade lokál, menus bee matan ka dook husi bee 
matan, menus osan atu sosa sasán nesesáriu, no 
menus informasaun.   

Of all the municipalities, Ermera has the highest 
proportion of women interviewed who did not have 
access to water, sanitation, and hygiene services 
(34.9 percent), while Manatuto had the lowest pro-
portion (4.8 percent).

Tabela 8: Koñesementu kona-ba oinsá atu prevene COVID-19  

Asisténsia husi Governu ka sira seluk

Husu mós respondente sira “seraké Ita-Boot simu ona tulun husi Governu ka autór sira seluk?” respondente 
porsentu 82.7 simu ona tulun husi Governu (subsídiu USD200  ba uma-kain ida ne’ebé mak nia rendimentu 
mensál menus husi USD500 no kréditu pulsa eletrisidade USD15 fulan ida) ka grupu sira seluk hanesan Igreja, 
Xanana Gusmao, grupu veteranu/a, ONG ka empreza/kompaña. 

Dezafiu ne’ebé hasoru durante Estadu Emerjénsia

Husu mós respondente sira ho pergunta aberta (ka open-ended question): “Bainhira aplika Estadu Emerjénsia, 
dezafiu saida de’it mak Ita-Boot hasoru?” respondente porsentu 53 resin mak hatan rendimentu ne’ebé tun 
no nesesidade báziku ne’ebé menus. Respondente porsentu 21.1 mensiona menus asesu ba bee mak dezafiu 
ida ba sira, no respondente porsentu 4.1 informa merkadu ne’ebé taka mak dezafiu ida ba sira. Pelo kontráriu, 
respondente porsentu 21.4 mak la-hasoru dezafiu ruma durante Estadu Emerjénsia.  

Tabela 9: Dezafiu-sira ne’ebé mak respondente hasoru durante Estadu Emerjénsia

KONKLUZAUN NO REKOMENDASAUN 

Konkluzaun hirak ne’e refleta katak feto iha setór agrikultura hasoru inseguransa alimentár no finanseiru no 
mós dezafiu sira seluk durante COVID-19 Estadu Emerjénsia iha Timor-Leste. 

Intervensaun sedu no propriu bele prevene ka redus inseguransa alimentár no finanseiru ba feto-sira iha área 
rurál Timor-Leste, no mós prevene dezigualidade jéneru ne’ebé daudaun ne’e eziste ona, diskriminasaun, no 
violénsia hasoru feto. Rekomendasaun sira tuir-mai ne’e sei hadi’ak métodu sensível ba jéneru:

•	 Fahe halo barak dadus dezagregadu husi jéneru ne’ebé di’ak: kontinua dezenvolve dadus dezagregadu 
husi sexu no tinan bainhira krize kontinua no halo dadus hirak ne’e asesível no disponivel ba públiku atu 
asesu. Dadus ida-ne’e tulun Governu no públiku atu husu pergunta sensível jéneru, no integra sira ba iha 
foti desizaun no intervensaun sira. Dadus ida-ne’e sei tulun mós Governu no públiku atu iha koñesementu 
ne’ebé di’ak kona-ba oinsá COVID-19 no desizaun polítika fó impaktu ne’ebé diferente ba feto no mane. 

•	 Koloka jéneru hanesan kestaun sentrál ida ba polítika preparasaun, resposta no implementasaun: garantia 
katak nesesidade feto, labarik feto, ema idozu, ema ho defisiénsia, uma-kain ne’ebé xefia husi feto no 
feto faluk sira mak kestaun sentrál iha faze tomak husi polítika preparasaun, resposta no implementasaun 
relasiona ho COVID-19. Ida-ne’e sei kria polítika ida ne’ebé refleta ba nesesidade no preokupasaun husi 
grupu vulneravel ne’ebé diferente sein halo aat liutan dezigualidade jéneru ne’ebé mak eziste ona durante 
krize.

•	 Fó alvu ba asesu informasaun no asistensia servisu be’e, saneamentu no Ijiene ba feto. Garantia katak 
informasaun relasiona ho COVID-19 no servisu no fasilidade be’e, saneamentu no Ijieni asesível ba feto no 
labarik feto, inklui feto ho defisiénsia, liuliu ba feto hirak ne’ebé mak hela iha área rurál no izoladu.

•	 Dezenvolve feto-sira nia reziliénsia ekonómiku iha Timor-Leste liuhusi investe di’ak liutan iha setór agri-
kultura. Dezenvolve polítika ne’ebé responde ba seguransa alimentár no impaktu ekonómiku husi COVID-19 
no medida rekuperasaun. Fornese apoiu osan kas no aihan iha tempu badak, garantia investimentu ne’ebé 
boot liutan iha agrikultura durante tempu kuda fini no mós transportasaun durante kolleta iha tempu médiu 
no iha tempu naruk, hadi’ak infraestrutura báziku (dalan, ponte no fasilidade Be’e, Saneamentu no Ijiene).

Sonia da Silva, agrikultora iha Hera / Ox-
fam iha Timor-Leste

